
Annotatsiya. Mazkur maqolada Zahiriddin Muhammad Boburning 

“Boburnoma” asari zamonaviy fan taraqqiyoti nuqtai nazaridan tahlil qilinadi. 

Asarning nafaqat tarix va adabiyot, balki geografiya, botanika, zoologiya, tibbiyot 

va, ayniqsa, iqtisodiyot uchun ham qimmatli manba ekanligi ko‘rsatib beriladi. 

Bobur davridagi savdo-sotiq munosabatlari, soliq siyosati va ijtimoiy-iqtisodiy 

hayotning “Boburnoma”da aks etishi alohida yoritiladi. Maqola yakunida asarni 

zamonaviy ilm-fan tizimida yanada chuqurroq o‘rganish yuzasidan aniq takliflar 

ilgari suriladi. 

Аннотация. В данной статье произведение Захириддина Мухаммада 

Бабура «Бабур-наме» анализируется с точки зрения развития современной 

науки. Показано, что произведение является ценным источником не только 

для истории и литературы, но и для географии, ботаники, зоологии, медицины 

и, особенно, экономики. Особое внимание уделяется отражению в «Бабур-

наме» торгово-экономических отношений, налоговой политики и социально-

экономической жизни эпохи Бабура. В заключительной части статьи 

выдвигаются конкретные предложения по более глубокому изучению 

произведения в системе современной науки. 

Abstract. This article analyzes Zahiriddin Muhammad Babur’s work 

“Baburnama” from the perspective of the development of modern science. It 

demonstrates that the work is a valuable source not only for history and literature, 

but also for geography, botany, zoology, medicine, and especially economics. 

Particular attention is paid to the reflection of trade and economic relations, tax 

policy, and the socio-economic life of Babur’s era in “Baburnama”. The article 

concludes with specific proposals for a deeper study of the work within the system 

of modern science. 

Kalit so‘zlar: “Boburnoma”, Zahiriddin Muhammad Bobur, tarixiy manba, 

ilm-fan, iqtisodiy g‘oyalar, savdo-sotiq, soliq siyosati, geografiya, tabiiy fanlar, 

fanlararo integratsiya. 

        Kirish 

Jahon ilm-fani va madaniyati tarixida oʻz davrining koʻplab sohalarini qamrab 

olgan qomusiy asarlar juda kam uchraydi. Zahiriddin Muhammad Boburning (1483–

1530) “Boburnoma” asari aynan shunday noyob yodgorliklardan biri hisoblanadi. 

Asar oʻzbek adabiyotidagi dastlabki nasriy memuar va tarixiy-ilmiy asar sifatida 

baholanadi. 

Boburnoma 1494–1529-yillarda Markaziy Osiyo, Afgʻoniston va Hindistonda 

sodir boʻlgan tarixiy-siyosiy voqealarni yilma-yil aniqlik bilan bayon etadi. Asar shu 

kunga qadar yigirmadan ortiq xorijiy tilga tarjima qilingan boʻlib, dunyo tarixchilari, 

adabiyotshunoslari, geograflari va tabiatshunoslari uchun bebaho manba boʻlib 

xizmat qilmoqda[1]. 

Mavzuning dolzarbligi shundaki, “Boburnoma”ni faqat tarixiy-adabiy 

yodgorlik sifatida emas, balki zamonaviy fanlarning turli sohalari — xususan, 

iqtisodiyot fani — uchun ham muhim manba sifatida qayta anglash zarurati mavjud. 

Ushbu maqolaning maqsadi — “Boburnoma”ning zamonaviy ilm-fan 

taraqqiyotidagi ahamiyatini, xususan uning iqtisodiy-tarixiy jihatlarini ilmiy tahlil 

qilishdan iborat. 

         “Boburnoma” — tarixiy manba va zamonaviy boburshunoslikka nazar 

tashlaydigan bo'lsak “Boburnoma” nafaqat Boburning shaxsiy hayoti va siyosiy 

faoliyatini, balki oʻz davrining madaniy, ijtimoiy va siyosiy voqealarini ham yoritib 

beradi, shu bois u tarixchilar va adabiyotshunoslar uchun bebaho manba hisoblanadi. 

Asarning oʻrganilish tarixi va tarjimalari tahlili boʻyicha olib borilgan dissertatsion 

tadqiqotlar muhim nazariy xulosalar berdi[2], bu esa asarni keng miqyosda ilmiy 

oʻrganish va targʻib qilish zarurligini koʻrsatadi. 

Asarning xorijiy ilmiy muhitda qabul qilinishi va tadqiq etilishi jarayoni ham 

alohida eʼtiborga loyiq. “Boburnoma”ni ingliz tiliga tarjima qilgan taniqli 

sharqshunos Uilyam Erskin Boburning saxovati, mardligi va ilm-fanga, sanʼatga 

boʻlgan mehri jihatidan tengsizligini alohida taʼkidlagan[3]. Amerikalik tadqiqotchi 

Stefan Deyl esa oʻzining monografiyasida Boburning davlat arbobi sifatidagi 

salohiyati bilan bir qatorda uning ijodiy merosini ham chuqur oʻrgangan[4]. 

          “Boburnoma”ning tabiiy va aniq fanlar uchun ahamiyatida esa 

“Boburnoma” Oʻrta Osiyo, Afgʻoniston va Hindiston mamlakatlarining tarixi, 

tabiati, etnografiyasi, geografiyasi va tibbiyoti kabi sohalarni qamrab olgan genial 

asar hisoblanadi[5]. Asarda 1500 ga yaqin tarixiy shaxs hamda oʻsimlik va hayvonot 

olamiga oid yuzlab nodir maʼlumotlar mujassamlashgan. 

Xususan, asarda oʻzi hukmronlik qilgan hududlarda uchraydigan 60 dan ortiq 

umurtqali hayvon turlari haqida qimmatli maʼlumotlar keltirilgan[6], bu esa 

“Boburnoma”ni zoologiya fani tarixi uchun ham muhim manbaga aylantiradi. 

Shuningdek, asarda oʻsimliklarning xoʻjalik va davolash xususiyatlari, bezgak 

kasalligining kelib chiqish sabablari haqidagi kuzatuvlar keltirilgan, bu maʼlumotlar 

botanika va tibbiyot tarixini oʻrganishda muhim ahamiyat kasb etadi. 

Geografiya fani nuqtai nazaridan ham “Boburnoma” XVI asr boshidagi eng 

yirik tarixiy-geografik asarlardan biri sifatida baholanadi[7], chunki unda muallif 

tomonidan bosib oʻtilgan hududlarning tabiati, iqlimi va xoʻjalik imkoniyatlari 

yaxlit tasvirlangan. Zamonaviy pedagogika va fanlararo integratsiya nuqtai 

nazaridan ham “Boburnoma” asosida tabiiy fanlarni oʻqitishning samarali usullari 

ishlab chiqilmoqda[8]. 

Iqtisodiy nuqtai nazaridan “Boburnoma” alohida ahamiyat kasb etadi. Asarda 

bir yurt tovarining boshqa yurtlarga olib borilishi, tovar almashinuvi va aholi 

ehtiyojlarining qondirilishi hamda bularning iqtisodiyot ravnaqidagi ahamiyati toʻla 

bayon qilingan[9]. Bobur savdo-sotiqning xalqlar oʻrtasidagi bebaho ahamiyatini 

chuqur anglagani sababli, savdo karvonlarini yoʻlda talash va bosqinchilik qilish 

kabi illatlarga qarshi qatʼiy chora koʻrgan. 

Zahiriddin Muhammad Bobur va uning avlodlari tomonidan ijtimoiy, 

iqtisodiy va huquqiy masalalarda katta ishlar amalga oshirilgani tarixiy bitiklardan 

maʼlum. Xususan, Boburning “Boburnoma” asarida, shuningdek “Mubayyin” kabi 

toʻplamlarida iqtisodiyotga oid, jumladan soliq siyosatiga doir maʼlumotlarga katta 

oʻrin berilgan. Bu maʼlumotlar oʻsha davr soliq turlari va davlat xazinasi boshqaruvi 

tizimini oʻrganishda muhim manba boʻlib xizmat qiladi. 

Shuningdek, Boburiylar sulolasi davrida (XVI–XVII asrlar) davlatning 

maʼmuriy-iqtisodiy tizimi yanada rivojlantirilgan boʻlib, sulolaning eng buyuk 

vakillaridan biri boshqargan islohotlar keng koʻlamdagi maʼmuriy va iqtisodiy 

oʻzgarishlarni oʻzida mujassam etgan[10]. Bu jarayonlarning ildizlarini aynan 

“Boburnoma”da bayon etilgan davlat boshqaruvi va xoʻjalik tamoyillaridan izlash 

mumkin, bu esa asarni zamonaviy iqtisodiy tarix va institutlar tarixi fani uchun ham 

qimmatli manbaga aylantiradi. 

           “Boburnoma”ning xalqaro ilmiy aylanmada tutgan oʻrniga keladigan 

bo'lsak, bugungi kunda “Boburnoma” asari yuzasidan internet manbalari, ilmiy 

tadqiqot sahifalari hamda xalqaro elektron ilmiy bazalarda muntazam ravishda yangi 

ilmiy maqolalar eʼlon qilinmoqda. Asarning tarix, siyosat, sotsiologiya, harbiy 

strategiya, lingvistika, tabobat, geografiya va shaharsozlik kabi bir qancha sohalarni 

qamrab olgan tadqiqotlarga asos boʻlgani xorijiy olimlar tomonidan alohida 

taʼkidlanadi. Har yili boburshunoslikka oid yuzlab maqola va oʻnlab risola hamda 

monografiyalar nashr etilib borilmoqda, bu esa “Boburnoma”ning ilm-fan 

taraqqiyotidagi ahamiyati susaymayotganidan dalolat beradi. 

Xulosa 

Yuqorida keltirilgan tahlillar shuni koʻrsatadiki,  Zahiriddin Muhammad 

Boburning “Boburnoma” asari tarixiy va adabiy yodgorlik bo‘lish bilan birga, 

ko‘plab fanlar uchun muhim ilmiy manba hisoblanadi. Asarda Markaziy Osiyo, 

Afg‘oniston va Hindiston hududlarining tarixi, geografiyasi, tabiati va aholisi haqida 

qimmatli ma’lumotlar berilgan. “Boburnoma”da o‘simliklar, hayvonot dunyosi va 

ayrim tibbiy kuzatuvlarga oid ma’lumotlar ham uchraydi. Shu sababli asar botanika, 

zoologiya, geografiya va tibbiyot tarixini o‘rganishda katta ahamiyatga ega. Bundan 

tashqari, unda savdo-sotiq, soliq siyosati, xo‘jalik yuritish va davlat boshqaruviga 

oid iqtisodiy ma’lumotlar ham aks etgan. Boburning savdo yo‘llari xavfsizligiga va 

iqtisodiy munosabatlarning rivojiga e’tibor bergani uning iqtisodiy qarashlari 

yuksak bo‘lganini ko‘rsatadi. Asarning ko‘plab xorijiy tillarga tarjima qilinib, dunyo 

olimlari tomonidan o‘rganilayotgani uning xalqaro ilmiy ahamiyatini tasdiqlaydi. 

Bugungi kunda “Boburnoma”ni tarix, adabiyot, geografiya, biologiya va iqtisodiyot 

fanlari bilan bog‘liq holda o‘rganish muhimdir. Umuman, “Boburnoma” o‘zining 

boy mazmuni va ko‘p qirrali ilmiy ahamiyati bilan zamonaviy ilm-fan taraqqiyoti 

uchun ham qimmatli manba bo‘lib qolmoqda. 

TAKLIFLAR 

1. “Boburnoma”dagi iqtisodiy gʻoyalar (savdo, soliq siyosati, xoʻjalik yuritish 

tamoyillari) boʻyicha alohida chuqurlashtirilgan ilmiy-tadqiqot ishlarini olib borish 

va ularni iqtisodiyot yoʻnalishi talabalari uchun oʻquv dasturlariga fanlararo mavzu 

sifatida kiritish maqsadga muvofiq. 

2. Oliy taʼlim muassasalarida “Boburnoma” asosida fanlararo (tarix, 

geografiya, biologiya, iqtisodiyot) integratsiyalashgan maxsus kurslar tashkil etish. 

3. “Boburnoma”ning xorijiy tillardagi tarjimalari va ularga bagʻishlangan 

xalqaro tadqiqotlarni oʻzbek tiliga oʻgirib, yagona elektron ilmiy bazaga jamlash. 

4. Yosh tadqiqotchilar va talabalar orasida boburshunoslik boʻyicha ilmiy 

maqola va konferensiyalar tashkil etishni rag‘batlantirish. 

